
die lewende God. Die gemeente is die draer en beskermer van
die waarheid. (vers 15)

Dis merkwaardig hoe Paulus oor die gemeente praat. Niks minder
nie as die huisgesin van die lewende God! ’n Mens kry soms die
indruk dat die gemeente vir baie mense net maar nóg ’n klub is
naas die ACVV of die VLV. Nee, sê Paulus. Die gemeente is van
’n ander orde. Dit is die lewende God s’n. En boonop met ’n
baie hoë roeping – draer en beskermer van die waarheid!
Dis nie die ouderlinge en diakens wat die draers en beskermers
van die waarheid is nie. Die gemeente het hierdie belangrike
taak. Dit is: elke enkele lidmaat speel ’n rol in die kerk se
getuienis in die wêreld. Niemand kan agteroor sit en dink
ander mense het die verantwoordelikheid gekry nie.
Die  waarheid  wat  aan  die  gemeente  se  sorg  en  beskerming
toevertrou is, is nie ’n wollerige vaagheid nie. Die waarheid
is die evangelie van Jesus Christus (vers 16; vgl Joh 14:6).
Ons moet Jesus-mense wees.

